
Fiat sa noti de sa missa de s’Èsperu de Paschixedda, fiat su primu annu chi fiat bènniu su vicàriu Durtzu e iat fatu sa missa a sa moda de Casteddu. Deu, casi ca fia sposu, seu andau a sa missa cun sa fèmina mia e àtera genti meda, ma candu seus arribaus in crèsia, s’enna fiat serrada e nosu seus torraus agoa totu in paris. 
Candu femus totus acanta de ndi bessiri de sa pratza de crèsia s’est presentau a innantis unu cani mannu, unu cani aici mannu ca ge non fiat mannària de cani.
Is fèminas totus atzicadas si funt postas a tzerriai:
· Ahi ca giai si mùssiat! Ahi ca giai si mùssiat!
E deu apu arraspustu:
· Tocai ananti! Ca cussu cani est mannu po debadas.
Cumenti femus aici su cani est passau, mi seu furriau e ita ia a biri? Unu cani mannu-mannu caminendu a ddus peis. S’est apicau a unu muru de sa crèsia, nc’est sartau de innì e no apu prus biu ni cani e ni nudda.
Balla, fiat sa tentatzioni scheta!
Sa tentatzioni in froma de brebei
Una diri m’atòbiat un’òmini in sa gruxi de Sarrabàuri, cust’òmini non fadiat stragatzu, non ndi pesàt su pruini mancai fessit istadi. Apustis chi est passau mi seu furriau a ddu castiai e apu biu ca non fiat un’òmini de praticai e dd’apu nau:
· Eh dimòniu, bai in sa furca!
E apu sighiu a caminai. Totinduna, in unu tretu de centucincuanta metrus, m’atòbiat una brebei cun una funi in su tzugu e nci sighit a passai a su costau.
Balla, issa iat pentzau ca deu mi fia atacau a sa funi. E intzandus ita apu fatu deu?
Mi ndi seu calau su fosili de su tzugu e dd’apu nada:
· Ehi dimònia, a sa funi non ti pigu!
Ma issa s’est fuida e non d’apu torrada a biri prus.
S’òmini chi ia atobiau innantis fiat sa tentatzioni furriada a brebei.
